
  «Без гульні няма і не можа быць паўнавартага разумовага развіцця.
            Гульня - гэта велізарнае светлае акно, праз якое ў духоўны свет
                 дзіцяці  ўліваецца жыватворны струмень уяўленняў, паняццяў.
                 Гульня - гэта іскра, якая запальвае агеньчык дапытлівасці
                 і цікаўнасці» 
                                                                                                        В.А. Сухамлінскі
 
                   Інтэлектуальная гульня “Лепшыя беларусазнаўцы”
для 9-11 класаў
Добры дзень, вучні і настаўнікі! Сёння мы сустрэліся для таго, каб правесці інтэлектуальную гульню, якая называецца “Лепшыя беларусазнаўцы”. Удзельнікам гульні трэба будзе выявіць свае веды па беларускай мове і розных раздзелах літаратуры: міфалогіі, этнаграфіі, фальклоры.
Правілы гульні: 
Гульня праводзіцца на ўзор тэлевізійнай тэлеперадачы “Я ведаю” і складаецца з 4 тураў.
1 тур – 12 пытанняў, на якія трэба адказаць “Так” ці “Не”. За правільны адказ даецца 1 бал. На абдумванне адказу 7 секунд. У першым туры прымаюць удзел 12 удзельнікаў. 8 з тых, хто набраў найбольшую колькасць балаў, праходзяць у другі тур.

2 тур – 10 пытанняў з трыма варыянтамі адказаў, з якіх толькі адзін правільны. На абдумванне даецца 10 секунд. За правільны адказ  – 2 балы.

3 тур – 10 пытанняў, адказвае той, хто першы падыме руку. За правільны адказ удзельнік атрымоўвае 3 балы, у выпадку памылкі права адказу пераходзіць да іншых удзельнікаў. Два ўдзельніка з найбольшай колькасцю балаў праходзяць у наступны тур.
4 тур – удзельнік выбірае тэму з 12 прапанаваных катэгорый, адказаўшы правільна на пытанне, атрымлівае 4 балы. Калі адказ  неправільны, адказвае другі ўдзельнік і атрымлівае 2 балы ў выпадку правільнага адказу. 

Пераможцам гульні – лепшым беларусазнаўцам –  стане той удзельнік, які набярэ большую колькасць балаў. 

1 тур: “ТАК - НЕ”

1. Народнае свята Купалле адзначаецца ў ноч з 6 на 7 ліпеня (Так)

2. Еўфрасіння Полацкая з'яўляецца першай беларускай асветніцай (Так)
3. “Трёхсложный” у перакладзе на беларускую мову гучыць як “трохскладаны” (Не - трохскладовы)

4. “Камізэлька” ў перакладзе на рускую мову гэта “жакет” (Не  - жилет)

5. Ці праўда, што павук,  зроблены з саломы,  раней вісеў у кожнай сялянскай хаце? (Так)

6. Словы “сыраешка” і “сцешка” напісаны правільна (Не – сыраежка, сцежка) 
7. Словы “круціцца” – “кружыцца” з'яўляюцца сінонімамі (Так)

8. Словазлучэнне “імунітэт на хваробу” запісана правільна (Не – “імунітэт супраць хваробы”) 
9. Я. Колас вядомы не толькі як аўтар шматлікіх мастацкіх твораў, але і як аўтар кнігі ў дапамогу настаўніку. Так ці не? (Так – “Методыка выкладання беларускай мовы”)
10. “Не пакідайце ж мовы нашай беларускай, каб не ўмерлі”. Гэтыя словы былі выказаны вялікім беларускім паэтам Фр. Багушэвічам, якога лічаць “бацькам беларускага Адраджэння”, у прадмове да “Дудкі беларускай”  пасля таго, як было падаўлена паўстанне 1863-1864гг. (Так)
11. Бойлер, стэйк, булён – усе гэтыя словы называюць прадукты харчавання. (Не – бойлер – прыбор для награвання вады парай) 
12. Беларускія літаратуразнаўцы называюць паэму Я. Коласа “Новая зямля” “энцыклапедыяй жыцця беларускага народа”. Вы згодны з гэтым? (Так)


Пасля заканчэння першага тура 4 удзельнікі з найменшай колькасцю балаў пакідаюць гульню.

2 тур “Адзін з трох”
1. Якую кветку М. Багдановіч лічыў сімвалам Беларусі?

- Рамонак

- Лянок

- Васілёк +

2. Як назыаецца беларускі народны тэатр лялек, які вядомы з XVI стагоддзя? Гэты тэатр уяўляе сабой драўляную скрынку, падзеленую на ярусы.
- Лялечны

- Батлейка+

- Драматычны

3. Назавіце сапраўднае прозвішча, імя, імя па бацьку Я. Коласа.
- Канстанцін Міхайлавіч Міцкевіч+

- Іван Дамінікавіч Луцэвіч
- Кандрат Кандратавіч Атраховіч 

4. У якім годзе і дзе нарадзіўся Я. Купала?

- 1 лістапада 1933 года ў  в. Варакомшчына, Наваградскага павета 
- 7 ліпеня 1882 года у фальварку Вязынка +

- 27 лістапада 1891 года ў Мінску
5. Назавіце імя і прозвішча беларускага пісьменніка, які пісаў кнігі для дзяцей: “Міколка-паравоз”, “Палескія рабінзоны”, “У краіне райскай птушкі”.

- Павел Місько

- Ул. Караткевіч

- Янка Маўр +

6. Падбярыце беларускі адпаведнік словазлучэнню “летучая мышь”.

- Лятучы мыш

- Кажан +

- Лятун

7. Назоўнік “атрамант” – устарэлы. Якое слова выкарыстоўваецца замест яго сёння?
- Чарніла +

- Аловак

- Кніга

8. Адпаведнікам устойлівага выразу з рускай мовы “мастер на все руки” у беларускай мове з'яўляецца:

- Той не памыляецца, хто ад працы хіляецца

- І кравец, і шавец, і на дудзе ігрэц +

- На цікаўныя вочы парушынкі падаюць

9. Якія прыметнікі з дадзеных запісаны правільна?

- Лімоны, дзённы, асені 
- Дзённы,вясенні, сённяшні +

- Сумлены, гіганскі, курынны

10. Якое лексічнае значэнне адпавядае ўстойліваму спалучэнню “як агню ўхапіўшы”?

- “Вельмі хутка” +
- “Вельмі многа чаго-небудзь”

- “Выказаць свае незадавальненні чым-небудзь”
Пасля заканчэння другога тура 4 удзельнікі з большай  колькасцю балаў праходзяць у 3 тур.

3 тур “Хто першы”

1. Да каго маюць адносіны наступныя словы: “Прамень сонечны, які прасвятліў зямлю Полацкую ”. У якім творы яны сустракаюцца? (Еўрасіння Полацкая. “Жыццё (Жыціе) Еўфрасінні Полацкай”)
2. Як у старажытным Мінску называлася вуліца-рака? (Няміга)

3. Чым у беларускай мове з'яўляюцца назоўнікі недагарак, галавешка, абгарак, агарак? (сінонімамі) 

4. Старажытная форма пісьменства, выяўленне прадметаў, падзей, дзеянняў  людзей з дапамогай схематычных малюнкаў – знакаў, за кожным з якіх   замацоўвалася пэўнае значэнне слова. Назавіце гэту форму пісьменства. (Піктаграфія. Ад лац. pictus – намаляваны + грэч. grapho - пішу)
5. У паэме Я. Коласа “Новая зямля” ёсць такія радкі:
Стаяў асобна ў місцы скорам, 

Сяго-таго для верашчакі.

Хоць не вялікія прысмакі –

Цыбуля, перчык, ліст бабкоў…
Адкажыце, калі ласка, што такое верашчака?
(Вадкая мучная страва з кавалачкамі сала, каўбас, свіных рабрынак – мачанка)

6. Якой беларускай літары  і ў якім горадзе ёсць помнік? (Ў у Полацку)

7. Якога роду слова “лебедзь” у беларускай мове? (мужчынскага)

8. Які абутак называюць “вятроўкамі” на адной з беларускіх гаворак? (басаножкі)

9. Першым задумаў стварыць гэту кнігу Іван Грыгаровіч – гісторык, археолаг, мовазнавец. У 1850 годзе ён склаў рукапіс, але смерць спыніла працу. Таму гэту важную лінгвістычную працу падхапіў Адам Кіркор, які і выдаў кнігу. Што гэта за кніга? (слоўнік беларускай мовы)
10. Назавіце, калі ласка, хто такі “дзяньгуб” або чалавек,  які губіць дзень? (гультай)


Па выніках 3 тура два ўдзельнікі з найбольшай колькасцю балаў праходзяць у 4 тур.

4 тур “12 катэгорый”
1. “Таямніцы мовы”

Замяніце ўстарэлае слова “лемантар” сучасным сінонімам. (буквар)

2. Беларуская міфалогія

Гэта птушка для беларусаў святая. Забіць яе лічылася вялікім грахом. Па ёй вырашалі, які будзе год: калі яна скіне з гнязда яйка – добры год, калі птушаня – кепскі. Колеры афарбоўкі гэтай птушкі адпавядаюць колерам традыцыйнай беларускай вопраткі: белы, чырвоны, чорны. (бусел)
3. “Беларуская этнаграфія”
Мужчынскае верхняе адзенне гарадской знаці ў XVI – XVII стагоддзях. Расхіненая, шырокая ў падоле вопратка. Шылі з аксаміту, парчы  або дарагога сукна. (кафтан)
4. “Беларускі фальклор”
Страва, якую гатавалі беларусы да абрадаў і святаў,  займала асобае месца на стале. Гэта традыцыя захавалася да сённяшняга часу. Назавіце гэту абрадавую страву з ячнай крупы. Раней без яе не адбывалася вячэра напярэдадні Каляд, Новага года, Дзядоў. (куцця)
5. Фразеалагізмы
Агульны для ўсходнеславянскіх моў, мае значэнне “лупцоўка”. Як мяркуюць, выраз узнік у школьным асяроддзі. Раней у школах, дзе вучылі дзяцей грамаце, пераход да чытання новай кнігі і іншыя поспехі ў вучобе адзначаліся кашай: бацькі ў такіх выпадках прыносілі гаршчок кашы, якую вучні елі разам. Калі вучань правінавачваўся, яго каралі розгамі. Як называецца такое пакаранне? (бярозавая каша)
6. Беларускія пісьменнікі

Назавіце, калі ласка, аўтара  і твор, у якім паказваецца цяжкае жыццё беларускага сялянства і пошукі ім шляхоў да вызвалення. Аўтар на прыкладзе адной сям'і паказвае працэс абуджэння нацыянальнай свядомасці беларусаў.(Я. Купала “Раскіданае гняздо”)
7. Беларускія паэты
Паэт, які амаль усё жыццё правёў за межамі Радзімы, але лічыў сваім абавязкам пісаць творы на мове свайго народа. Бацька паэта быў вядомым фалькларыстам і этнографам. У раннім дзяцінстве жыў у Гародні. Пісаў вершы класічных формаў, чым узняў беларускую літаратуру на сусветны ўзровень. Аўтар адзінага прыжыццёвага зборніка. (Максім Багдановіч)
8. Прыказкі і прымаўкі

Беларусы з даўніх часоў з павагай ставіліся да зямлі-карміліцы. Сельскагаспадарчыя работы былі адным з аснаўных заняткаў  беларусаў. Каб быў добры ўраджай, трэба было шмат што зрабіць… Прадоўжыце, калі ласка, прыказку.  Калі хочаш хлеба меці, то… (трэба зямліцы глядзеці)
9. Слоўнікі
Адным з першых грунтоўных слоўнікаў стаў слоўнік Вацлава Ластоўскага. Ён называўся “Падручны расійска-крэўскі”, быў выдадзены ў Коўна ў 1924 годзе, уключаў каля 17 тысяч слоўнікавых артыкулаў. У 1982 годзе выйшаў двухтомны слоўнік, які разлічаны на ўсе катэгорыі чытачоў. Назавіце, калі ласка, тып гэтага слоўніка. (перакладны слоўнік)
10. Марфалогія
Марфалогія – раздзел мовазнаўства, у якім вывучаюцца часціны мовы, іх формы і правілы змянення. Назавіце, якія часціны мовы вы ведаеце. (самастойныя – назоўнік, прыметнік, дзеяслоў, лічэбнік, займеннік, прыслоўе; службовыя – злучнікі, прыназоўнікі, часціцы; асобная часціна мовы – выклічнік: ой, ай, эх і інш.).
11. Фанетыка
Раздзел мовазнаўства, які вывучае фанетычную сістэму (гукавы лад) мовы. Аб'ектам вывучання з'яўляюцца сродкі мовы:  гукі, склады, націск, інтанацыя. Адзначце, калі ласка, у якім слове літара “з” перадае гук [с]: разжаць, зрэзаць, мароз, зжыць. (мароз)

12. Сінтаксіс
Сінтаксіс – гэта раздзел навукі аб мове, у якім вывучаюцца словазлучэнні, сказы і тэксты. Адкажыце, калі ласка, якія сродкі сувязі могуць спалучаць і словы, і члены сказа, і сказы? (Спалучальныя злучнікі – і, ды, ні-ні. Супраціўныя злучнікі – а, але, затое, аднак, ды, ж, аж, толькі, адно. Размеркавальныя злучнікі – ці, ці-ці, то-то, не то-не то, ці то-ці то).

Удзельнік, які атрымае большую колькасць балаў, становіцца пераможцам і ўзнагароджваецца граматай. Усе астатнія ўдзельнікі гульні ўзнагароджваюцца дыпломамі.

Нашу сустрэчу хочацца  закончыць  добрымі словамі беларускага паэта Анатоля Грачанікава:
 Хай будзе светлы наш узлёт

Да новых спраў, сябры!                                                                         
Няхай прыносіць вам жыццё
Найлепшыя дары.
